
व्यलायॅती गॅर  
 

रॉत्य रातस आयि न ॖ मॆ नॆंदरयॖ। न्यसॖब रॉच़यॖ गोस ब ॖबॆयि 

थॊद वॅथिथ त ॖअनिगटि मंजॖ़य दिच़ मॆ गरि कुन नज़र। यि 

गॅर ऑस पंच़ाह वॅरी प्रॉन्य। अम्युक डाइल ओस मॉलॖ 

तमनॖ्य रंग ॖत ॖअनिगटि मंज़ अथ वख्त वुछुन ओस न ॖसॅहॅल 

कथाह कें ह। मगर ब ॖ ति ओसुस शदाद।ॖ मॆ ओस गरि हंुद 

नब्ज़ ग्वडय थॊवमुत रॅटिथ। रटहॖॉ ना? ऑखॖर मॆ ति हय 

अथ नवि सर ॖवख्त वुछान वार ॖकार ॖ तॆ्र वॅरी गॅयि। मॆ आसॖ 

अनि गटि मंज़ ति अमिचि सॖच़न ॖसाफ यिवान बोज़न।ॖ  

वुनि ऑस रॉच़ ह ॖंज़ अकॉय बजेमच़ ॖत ॖपांछ़ बजॖनस 

ओस वुनि स्यठाह वख। मगर मॆ ऑस नॆंदरॖ रॉवमच़ॖ। दिल 

बॅहलॉयी करन ॖखॉतर ॖसन्योस ब ॖअथ गरि। यि ऑस म्यॉन्य 

बुड्य बबन अमृतसर ॖ प्यठ ॖ पंच़ाह वॅरी ब्रोंठ ॲनिमच़ॖ। गॅर 

ऑस जान शक्लि। अथ ऑस्य तॆ्र कवर प्यठ ॖत ॖअलारम 

ऑस त्यूत बडि दिवान ज़ि पूर ॖमॅहलॖ गछ़िहे हुशार। म्यॉनिस 

मॉल्य संॖदि वनन ॖमुतॉबिक ऑस यि गॅर ग्वड ॖप्यठय बराबर 

रेडियो हिसाब ॖ वख्त दिवान, मजाल छा ज़ि अख मिनट 

गछ़िहे पथ या ब्रोंठ!  

मगर तॆ्र वॅरी ब्रोंठ आव अथ गरि रछ़ाह किश।ॖ यि 

पॆयि ताकच ॖ प्यठ ॖ वॅसिथ त ॖ गॅयि बंद। कंुजॖ़ कॅर्य कॅर्य ति 

चलेयि न ॖकें ह। असि ओस मॅहलस मंजॖ़य अख जान गॅडी 

साज़। तॅम्य कॅर अथ ॲंदर ॖ नॆबर ॖ नज़राह, त ॖ कलॖ 

गिलॖनॉविथ वॊनुन, "यि नबा गछ़ि न ॖ ठीख कें ह। अमिच 

मिशीन छि बदलय।" मॆ खॅच़ शान। गछ़िहे  ति किथ ॖकॅन्य 

ठीख? यि ऑस थोडॉयी कांह ज़चि गॅर। यि ऑस असली 

व्यलायतचॖ गॅर त ॖ यि कथ ऑस असि बुड्य बबन कसम 

ख्यथ वॅन्यमच़ॖ।  

गॅडी साज़न यॊदवय गॅर ठीख हॆच न ॖ कॅरिथ मगर 

ओस ज़ानन वोल। तॅम्य दु्यत मॆ बराबर नेब ज़ि अथ कुस 

हॆकि ठीख कॅरिथ। मॆ ज़ोन गॅनीमथ। मॆ तुल पनुन यार राजॖ 

सॗत्य त ॖवोतुस दोरान दोरान गुरगॅर्य मॅहल। अति कॊडुम तस 

गॅडी साजॖ़ संुद पय। ॲमिस कॉसिब गॅडी साज़स ओस नाव 

व्वस्त ॖरज़ाकॖ। ॲमिस ओस न ॖदुकानाह वुकानाह कें ह। यि 

ओस गरस मंज़ बिहथयॖ गरि शेरान। कॉसिब ओस ना? 

ॲस्य यॆलि ॲम्यसंुद गर ॖ वॉत्य त ॖॲम्यसंॖदिस कुठिस मंज़ 

च़ायि, असि गॅयि ॲछ बाह बाह त्रख। अति आसॖ ताकॖचन 

प्यठ हत ॖबजॖ़ गरि सजॉविथ। अजि रूसी, अजि जापॉन्य त ॖ

अजि जरमॅन्य। यि कॊर मॆ ऑंकॖवॅनी अंदाजॖ़। अख जॖ़ 

बासेयम हिदोस्तॉन्य ति। कें ह आसॖ चलान त ॖकें ह बिहिथ। 

असि कॅर व्वस्तस सलामाह। तॅम्य कॅर असि कुन ॲडयॖ 

नज़र त ॖत्रोवुन कलॖ बॆयि ब्वन कुन। दर अस्ल ओस सु अख 

गॅर शेरनस सॗत्य आवुर। गरि वोल ति ओसुस ब्रोंह कनि 

बिहिथ। मॆ दॊप, यि गव जान। व्वस्त ॖछु पॅज़्य पॉठ्य व्वस्त।ॖ 

पननॖि कामि सॗत्य कॉम, न सवालॖय त ॖन जवाबयॖ। गंट ॖखंड 

गछ़िथ तुल व्वस्तन कलॖ थॊद। खॅरीदार गव ख्वश ज़ि कॉम 

अंदेयि। मगर व्वस्तन वॊनुस, "अम ॖ लाल, चॆ़ हज़ पॆयी 

पगाह बॆयि युन, तिक्याज़ि अथ रॉव राथ अख सॖच़न त ॖस्व 

पॆयि अथ ॖसॗत्य नॅव गर ॖनॖ्य।" खॅरीदारस फीर बुथिस ज़रदी। 

मॆ कुन बुथ कॅरिथ वॊनुन, "वन हज़ क्या करव? यि गॅर 

ऑस म्यॉन्य मॉल्य वर्लड वार ॖवख्त ॖकांगो प्यठ ॖॲनिमच़ॖ। छॆ 

यि असली अम्रीकॅन्य माल मगर सॖच़न कति अनस? व्वन्य 

हरगाह व्वस्त ॖरज़ाक अथ अथ ॖसॗत्य सॖच़न बनावि, ति लग्या 

जान? कुजा अम्रीकॅन्य गॅर त ॖ कुजा अथ ॖ सॖच़न?" 

खॅरीदारन हॆच़ व्वस्तस गॅर वापस। बुथिस खार्यन द्रहॖ ॖ त ॖ

द्राव।  

व्वस्त ॖ रज़ाक आसिहे वॉंसि यॊहय पंच़ाह दुवंज़ाह 

हू्य। मॆ कुन कॅरनॖ दोलॖ नज़राह त ॖवॊनुन, "वन त ॖव्वन्य क्या 

बनि यथ वख्तस। कति अन ॖब ॖॲमिस अम्रीकॅन्य सॖच़न त ॖ

स्वय लागस? ग्वड ॖ छुना लूकन प्राह गोमुत। कबॉडिस ति 

हरगाह फुटमच़ॖ गॅर ह्यन मॅल्य, दपान छि यि ऑस मॆ 

फलॉन्य ऑशनॖावन व्यलायत ॖ प्यठ ॖ  या अरब ॖ प्यठ ॖ

ॲन्यमच़ॖ। हता यार,ॖ यॆति छना अस्ल अस्ल गरि मेलान! बा 

ख्वदा हज़, राथयॖ वॉच़ मंजू़र अहमदॖस नॅव गॅर। यि छनस 

मामन करॉची प्यठ ॖसूज़मच़ॖ। हता यार ॖक्याह वनय? गॅर छा 

किन ॖ क्याह? टिक टिक छुस तिथ ॖ पॉठ्य गछ़ान ज़न छि 

कुकिल बूल्य करान। प्यठ ॖवनय अख सिर ॖकथ। मॆ वॊनुनय 

मंजू़र अहमदनॖ्य मामन ज़ि करॉची ह ॖं जॖ़नयॖ गर्यन छि 

अम्रीकाह वॉल्य पनुन नाव लेखान त ॖ कॖनान। हयो 

मंजू़रा..." व्वस्तन लोय मंजू़रस नाद, मगर सु आव न ॖकें ह। 

व्वस्तन वॊन मॆ ल्वति पॉठ्य, 'सु आसी यारन निश गोमुत 

नॅव गॅर हावनॖि।' मॆ कॊर कलॖ सॗत्य तसंॖज़ि प्रथ कथि 

आंकार। मॆ ऑस ना पननॖ्य गॅर शेरनॖावनॖ्य! ब ॖओसुस दिलॖ 

मॅंज़ी सोंचान ज़ि खबर कुस बद-रद वनि यि म्यानि गरि। ब ॖ

गोस त्रन त ॖतु्रवहॖन। ब ॖओसुस यी सोंचान ज़ि मॆ गॅयि व्वस्त ॖ

संॖज़ कथ कनन, 'व्वलॖ सॉ अन, चॆ़ क्या छुय?'  

मॆ कॅड खूच़्य खूच़्य फ्यरन ॖतलॖ गॅर न्यबर त ॖथॅवमॖस 

ब्रोंठ ॖकनि। वॉलिजि थॅवमॖ थफ कॅरिथ। व्वस्त ॖरज़ाकन तुज 

यि अथस क्यथ त ॖवॊनुन, "वुछ त ॖ हज़, यि गॅयि असली 

व्यलायतचॖ गॅर। अथ कुस वनि न? बा-ख्वदा छुख कॖस्मथ 

वोल। अज़ कल कति मेली युथ माल।" ब ॖगोस व्वस्त ॖसंॖज़ 

कथ बूज़िथ ख्वश। बुथिस आम नॊव रंग। मॆ वॊनुमस, "यि 

हज़ पॆयि ताकच ॖप्यठ ॖवॅसिथ त ॖगॅयि बंद।" व्वस्तन थॅव गॅर 

पथर। बुथ गोस व्वजु़ल नार हू्य। सु वॊथ ज़न त ॖ मॆ मार 

दिनि। दॊपुन, "यिथिस मालस छा अड ॖकायिर्यगी करान? 

युथ चीज़ गछ़ि तगुन रॅछ़रुन, नत ॖ गॅयि क्वलि मंज़ दिन्य 

दॉरिथ।"  

व्वस्त ॖरज़ाकन थॅव म्यॉन्य गॅर ॲकिथ कुन त ॖवॊनुन, 

"च़ ॖकति छुहॅम रोज़ान।" मॆ वॊनुस, "ब ॖहज़ रोज़ान बाल 

गार्डन।" "अद ॖगछ़त ॖकरत ॖपननॖ्य कॉम। कॉल्यक्यथ यित ॖ

वार ॖ कार,ॖ गॅर आसी तयार।" मॆ दॊपुस, "अथ कॅच़ हज़ 

पॉंसॖ लगन?" व्वस्तन वुछ न ॖमॆ कुन कें ह। सु ओस ब्याख 

गॅर अथस मंज़ रॅटिथ खोलान। दॊपुन, "पांछ़ र्वपयि गछ़न 

सॗत्य अननॖि।" ब ॖ द्रास गर ॖ कुन वापस मगर दिलस रूदुम 

फ्रठ। "युथ न ॖयि अमि गरि मंजॖ़ व्यलायॅती सामान ॖकडि त ॖ

दीसी सामान ॖनियस लॉगिथ?" मगर कर ॖहॉ क्याह? नारस 

दिमहॅॖव ॖनरि। अमि द्वह आयि न ॖमॆ रातस नॆंदरयॖ।  

तॆ्रयिमि द्वह वोतुस ब ॖ दुपहरन हू्य व्वस्त ॖ रज़ाकस 

निश। सु ओस बत ॖ ख्यवान। दॊपुन, "हत ॖ सॉ गॊबराह, 

मुबारख छुय। चॉन्य गॅर गॅयि ठीख, मगर चॆ़ पॆयी स्व 

आथवारि ताम यॆती थवनॖ्य। च़ ॖकति यिख गरि गरि योर? ब ॖ

थवय तथ बराबर टेस कॅरिथ।" मॆ गव दिलस तसलाह। 

पानस कॅरिम तॉरीफ ज़ि ब ॖ कोताह गाटुल द्रास यिथिस 

व्वस्तस निश यिथ। सॗती संूचुम, शायद आसॖनस सॖच़न ॖति 

मूजूदयॖ, नत ॖवनिहे ना यि? मॆ दिच़ ओर ॖयोर नज़र। पननॖ्य 

गॅर गॅयम न ॖकुनि नज़रि। बुथिस फ्यूरुम बॆयि मोतुन मगर 

पानस दु्यतुम तसलाह। दॊपुम, 'टेस आसि ना यि बॆयिस 

कुठिस मंज़ करान!'  

आथवारि द्वह वोतुस ब ॖ सुली व्वस्त ॖ रज़ाकुन गर।ॖ 

ॲमिस ओस अख ल्वकुट लॅडकॖ सॗत्य बिहिथ। तस ऑस 

जान नप ॖनप ॖकरवनॖ्य मछ़ि गॅर लॉगिथ। मॆ तॊर फिकरी ज़ि 

यॊहय गछ़ि मंजू़र अहमद आसुन त ॖ यि आसि ॲमिस 

करॉची ह ॖं जॖ़य गॅर लॉगिथ। मंजू़र अहमदॖस आसॖ अथस मंज़ 

सरतलॖवि बरॖबतनि जोराह यिमन सु मश्कि प्यठ नच़नॖावान 

ओस।  

व्वस्त ॖरज़ाकन कॅड म्यॉन्य गॅर अकि जोलन ॖमंजॖ़ त ॖ

थॅवनॖ मॆ ब्रोंह कनि। दॊपुन वुछ त ॖक्याह छि चॉन्य गॅर गुर्य 

संॖद्य पॉठ्य रॅथ्य पकान। मॆ कॅर गरि नज़राह। अथ ओस 

डाइल तमनॖ्य लद। म्यानि गरि ओस सफेद डाइल। मॆ 

वॊनुस, "चॆ़ हज़ छय क्याहताम गलती। यि छन ॖम्यॉन्य गॅर। 

तथ ओस सफेद डाइल।" व्वस्तन त्रोव व्वश। दॊपुन, 

"अहनू यार,ॖ पज़र हय छु। यि मंजू़र सॉब छुना मॆ खान ॖ

मोल। यि छुय मॆ दॊयिमि ज़नानि दशि गंड्य गंड्य ज़ामुत। 

ॲमी क्या सॉ तुल राथ चानि गरि हंुद डाइल त ॖनियन तथ 

टिकॖ वावजॖ बनॉविथ। वन त ॖ क्याह वनस? तोति कॊर 

ख्वदा सॉबन रुत ज़ि अमी साइजु़क द्राव ॲकिस प्रानि गरि 

डाइल त ॖलोगमॖस। नत ॖगॅयेयि गॅर ख्वड ज़द।" मॆ तुज, यि 

दॅप्यिज़ ति, वदान वदान गॅर अथस क्यथ। डाइल ओस 

कृहुन स्याख हू्य ति त ॖ आवस्योमुत ति। व्वस्तन त्रॉव मॆ 

डाइलॖ म्वखॖ अख र्वपय त ॖ च़ोर र्वपयि हॆच़नॖम। युथुय मॆ 

सलाम कॅरिथ वापस नेरुन ह्यॊत, व्वस्तन कॊर मॆ आलव। 

दॊपुन यि निसॉ गॊबरॖा पनुन अमानथ सॗत्य। मॆ आव न ॖकें ह 

समजॖ। "कुस अमानथ?" मॆ जवाब दिन ॖ ब्रोंठुय तुज 

व्वस्तन कुनी चपाथ त ॖ त्रॉवनॖ मंजू़रस। तॅम्य लोग वदुन। 

व्वस्तन दॊपुस, "यि छा गिदन तमाश?ॖ शिकस लद,ॖ मोल 

लवी युतुय।" अमि पत ॖनियन तस अथ ॖमंजॖ़ तिम ॖसरतलॖवि 

बरॖबतनि जॖ़ त ॖ पिलॖनाव्यन मॆ कुन। दॊपुनम, "वुछू बबा, 

ख्वदा गवाह। ब ॖछुसय न ॖकॉंसि हंुद चीज़ रटान। मॆ यॆलि गॅर 

तान ॖतान ॖकरन ॖपत ॖजोडनॖ्य हॆच़, यिम ॖजॖ़ गिरारि तॊरुम न ॖ

कें ह फिकरी ज़ि यिम ॖकत्यथ आसॖ अथ लॉगिथ? लॆहज़ा, 

यि छु चोन अमानथ त ॖ नित ॖ सॗत्य। हरगाह कुनि सात ॖ गॅर 

बंद गछ़ी, मॆ निशि ॲन्यज़ि वापस, मगर यिम ॖ गिरारि ति 

ॲनिज़्यस सॗत्य। खबर छा, तमि वख्त ॖ मा यियि समजॖ 

कें ह। मगर अख कथ वनय, गॅर छय पॅज़्य पॉठ्य 

व्यलायॅती। तान कॅडिथ ति छय यि बराबर पकान। यि कति 

बनी अज़?"  

ब ॖद्रास दिल मॊलूल गछ़िथ। गिरारि जॖ़ थव्यम चू़रि 

युथ न ॖगरि कांह वुछि। मगर व्वस्त ॖ रज़ाकुन अथ!ॖ तॆ्र वॅरी 

गछ़िथ ति ऑस गॅर बॆ-वाय पॉठ्य चलान त ॖ बराबर वख्त 

दिवान।  

अकि लटि दिच़ मॆ बॆयि गरि कुन नज़र। सुबहचॖि तॆ्र 

आसॖ बजेमच़।ॖ मॆ ओस पांच़ि  बजि नॆंदरि व्वथुन। मॆ कॅर 

बॆयि शं्वगनचॖ कूशिश त ॖवुछान वुछान पॆयम नॆंदरॖ।  

❄❄❄ 

